
Donostia lagunkoia 
Hiri-plan honen helburua adinarekin lagunkoia izango den Donostia eraikitzea da. 
Horretarako, parte-hartze komunitarioko prozesuak sortuko dira, adinekoek herritarren 
bizitzan duten potentzialari bide emanez, egungo beharrei erantzun kolektiboak emateko 
eta Donostiaren etorkizuna adin guztietarako proiektatzeko.

Eva Salaberria  
Proiektu arduraduna. 

“Belaunaldi arteko kontzeptua belaunaldi 
ezberdinen arteko harremanari 
dagokio, belaunaldien arteko jarrerak, 
ezberdintasunak eta antzekotasunak 
kontuan hartzen dituen harremanari, eta 
gure hirietako bizitzako hainbat esparrutan 
integratzen ditu: familia, auzoa, enpresa, 
hezkuntza, aisia. Donostia lagunkoiaren 
printzipio gidarietako bat da belaunaldi 
artekoa.”

Nola sortu zen Donostia lagunkoia proiektuaren ideia?
Proiektu hau 2009an sortu zen, Osasunaren Mundu Erakundeak bultzatutako adinarekin 
Lagunkoiak diren Hirien Sareari Donostia atxikitzean. Atxikimendu horrekin, hausnarketa 
kolektiboko prozesu bati ekin zaio. Prozesu horretan, gure hirian bizi-itxaropenaren 
hazkundeak eta, ondorioz, biztanleriaren zahartzeak dakartzaten erronkak eta aukerak 
adierazi dira, eta gogoeta horrek pentsarazi digu zahartzaroaz hitz egiteak bizi-ibilbide 
osoa kontuan hartzea eskatzen duela, bai eta belaunaldien arteko ituna berrosatzea ere, 
pertsona guztiok, adina eta beren taldeak duen pisua edozein izanda ere, gure bizi-
proiektua zentzuz eta aukera-berdintasunez gara dezagun.

Nola integratzen duzue “belaunaldien arteko” kontzeptua zuen proiektuan?
Guretzat, belaunaldien arteko kontzeptua hertsiki lotuta dago harreman-arloarekin bizitzako 
esparru guztietan: familian, auzoan, enpresan, hezkuntzan, aisialdian… Eta hori da gure 
proiektuaren printzipio gidarietako bat. Ikusten dugu belaunaldi desberdinetako pertsonen 
arteko harremanak nahiko modu naturalean garatzen direla familia- edo etxe-ingurunean; 
hala ere, hiriek, askotan, ez dute aukera handirik ematen horrelako interakzioetarako; zaila 
da programak edo zerbitzuak aurkitzea, haien diseinuan belaunaldi desberdinetako pertsonen 
arteko lotura eta harremana sortzeko asmoa barne hartzen dutenak (“adinekoentzako 
zerbitzuak”, “Gazteentzako zerbitzuak”). 

Hain ikuspegi estereotipatua dago adinari buruz eta, adin-taldeek adierazten duten pisuari 
dagokienez, hainbeste aldatzen ari da, ezen zatiketa horrekin jarraituz gero, epe ertainean 
gizarte-kohesioko arazoak sor baitaitezke.

Gainera, adina jada ez da elementu homogeneizatzailea, are gutxiago zahartzaroan, 
adin bereko bi pertsonek askotariko gaitasunak, itxaropenak, ibilbideak eta bizi-proiektuak 
izan ditzaketelako. Ezin dugu zahartze-eredu bakarraz hitz egin, eta ez genuke ahaztu 
behar adinekoen belaunaldi berriak, beren jarrera eta eskaera sozialekin, zahartzaroaren 
kontzeptua aldatzen ari direla gure gizartean.

Nola bultzatzen dituzue belaunaldien arteko harreman horiek proiektuaren 
esparruan?

Gure ustez, funtsezkoa da harreman horiek zer balioren gainean eraiki nahi ditugun 
azaltzea; horizontaltasunaz, elkarrekikotasunaz eta elkarrekiko aitorpenaz, elkarrekiko 
mendekotasunaz ari gara. Paternalismoetatik ihes egiten saiatzen gara, eta pertsonen 
autonomia eta ahalduntzea sustatzen duten testuinguruak sortzen saiatzen gara.

Zein izan dira esperientziaren emaitzak eta eraginak? Zer ikasi duzue?

Bada, aurrekoaren ildotik, lortutako ikaskuntzetan honako hauek nabarmenduko nituzke:
• Praktikak balioetan oinarritzearen garrantzia;
• Harremanen horizontaltasuna;
• Muturretara hainbeste ez joateak ere duen garrantzia (belaunaldi oso gazteak eta 
oso zaharrak biltzeko joera dugu, bitarteko belaunaldiei arreta eskaini gabe) eta 
belaunaldi helduen ikuspegia zabaltzeak duen garrantzia;
• Harreman guztietan bezala, belaunaldien arteko harremanetan ere gatazkak sor 
daitezkeela, baita liskarrak ere, eta sortzen direnean, horiek kudeatzen jakin behar 
dela;
• interes partekatuak identifikatzea funtsezkoa dela;
• ekimenek ondo diseinatuta egon behar dutela, horretan ez baitu edozerk balio;
• eta, azkenik, estereotipoekin erne egotea, kontziente izatea eta haiek eramaten ez 
uztea.

Zer aholku emango zenieke belaunaldien arteko esperientzia bat abian jarri nahi 
duten pertsonei edo erakundeei?

Nire ustez, funtsezkoa da argi eta garbi definitzea “belaunaldien artekotasuna” zer den, 
zein den kontzeptu-esparrua, eta zer printzipio eta baliotan oinarritu nahi ditugun garatu 
nahi ditugun belaunaldien arteko jardunbideak; praktika diseinatzen eta garatzen lagun 
dezaketen aliatu, pertsona eta erakunde posibleak identifikatzea, ingurune horietan jada 
gertatzen ari diren beste proiektu edo ekimen batzuekin modu artikulatuan; era berean, 
oso lagungarria iruditzen zait erreferenteak bilatzea eta esparru honetan metatutako 
ezagutzatik ikaskuntzak ateratzea, ondasun komuna eraikitzeko belaunaldien arteko loturak 
eta harremanak osatzea dakarren erronkari irtenbide berriak emateko. 

